
८६
काव्यमाला ।



	

समा न्यूनापि वा किंचित्कनीयस्यनुनायिका ।

संबन्धिनी भिक्षुकान्ता दासी मालिककामिनी ॥

तक्रविक्रेतृका बाला रजकी शिल्पिनी नटी ।

कारुकान्ता सखी धात्री सैरन्ध्री प्रतिगेहिका ॥

लिङ्गिनी दूतिका चामूः सहाया नेतृसंगमे ।

भावो हावश्च हेला च कान्तिः शोभा प्रगल्भता ॥

लीला विलासो विच्छितिर्विभ्रमः किलकिञ्चितम् ।

मोट्टायितं कुट्टमितं बिब्बोको ललितं तथा ॥

चकितं विहृतं हासो दीप्तिर्धैर्यं कुतूहलम् ।

माधुर्यं च तथौदार्यमिति त्र्यधिकविंशतिः ॥

कामिनीनामलंकारा यौवने परिकीर्तिताः ।

भाव इत्युच्यते प्राज्ञै रसाभिज्ञानयोग्यता ॥

शृण्वन्ती कृष्णचरितं राधा किंचिद्विलज्जते ।

ईषद्दृष्टविकारः स्याद्भावः प्रेमाभिसूचकः ।

श्रुत्वा[१]स प्रेयसो वृत्तं किञ्चिदुत्पुलका वधूः ॥ ४९ ॥

सुव्यक्तविक्रियो भावो हेला शृङ्गारसूचकः ॥

सस्मितान्सानुरागार्द्रान्कटाक्षान्किरति प्रिया ।

मन्मथाप्यायिनी सर्वशोभा कान्तिरिति स्मृता ।

मुखे हासरुचा धूतं कुचे हाररुचा हतम् ।

पादे नखरुचा भीतमाललम्बे कचं तमः ॥ ५० ॥

रूपोपभोगतारुण्यैः शोभाङ्गानां विभूषणम् ॥







प्राचीनम्--


	

तां प्राङ्मुखीं तत्र निवेश्य बालां क्षणं विलम्बेन पुरो निषण्णाः ।

तादृक्षशोभाह्रियमाणनेत्र्यः प्रसाधने संनिहितेऽपि सख्यः ॥ ५१ ॥







	

प्रगल्भताङ्गसादः स्यादमनः क्षोभपूर्वकः ।

तथा व्रीडा विधेयापि तथा मुग्धापि सुन्दरी ।
















	↑ 'आस' इति 'अस गतिदीप्त्यादानेषु' इत्यस्य 'दिदीपे' इत्यर्थकम्.

